
ABSTRAK 

Salah satu matlamat terbesar untuk menjadi warganegara yang berjaya dan maju di 

negara kita ialah seseorang mesti mempunyai ciri-ciri kehidupan yang terbaik. Sebagai 

satu langkah untuk meningkatkan tingkah laku dan sikap seseorang dan juga syarat 

untuk mendapatkan pekerjaan, mereka perlu untuk menjalani ujian personaliti dan 

kebolehan dimana ia penting untuk memahami ciri-ciri atau sifat seseorang tidak kira 

pelajar mahupun pekerja baru. Mereka boleh menggunakan sistem ini untuk menjalani 

ujian personaliti kendiri untuk kesedaran diri mereka, mempelajari cara untuk sesuaikan 

interaksi dengan orang lain samada dalam kumpulan atau bersendirian, untuk 

mengenalpasti orang yang bersesuaian untuk penempatan pekerjaan dan menyediakan 

pandangan kendiri untuk membina warga yang terbaik. Manakala pentadbiran sistem 

ini membuat soalan-soalan refleksi dan personaliti yang relevan dengan jenis pekerjaan, 

menilaikan ujian personaliti pengguna dengan menggunakan algoritha yang sesuai dan 

menghasilkan laporan kepada pengguna sistem untuk rujukan lanjut.   

1 PENDAHULUAN 

Perkataan personaliti berasal dari perkataan Latin persona yang bermaksud topeng yang 

dipakai dalam teater untuk menunjukkan perwatakan atau peranan identiti yang 

berbeza. Secara umumnya, personaliti ialah gabungan sifat atau sikap seseorang yang 

membentuk perwatakan dan keperibadian unik daripada orang lain (Kamus Dewan 

Edisi Keempat). Dalam segi pandangan psikologi, personaliti merupakan satu cabang 

yang digunakan untuk mengaji keperibadian, sifat atau keadaan yang wujud dalam 

seseorang individu. Setiap orang mempunyai personaliti yang tersendiri dan boleh 

diukur berdasarkan emosi, perangai, nilai-nilai kepercayaan, corak perlakuan dan corak 

pemikiran tingkah laku mereka. 

Manakala ujian personaliti pula adalah satu pengukur untuk mengetahui 

personaliti seseorang dengan menggunakan teknik yang digunakan dalam menentukan 

sifat, kebolehan dan kelemahan seseorang. Ujian personaliti boleh dilakukan pada bila-

bila masa dan sesiapa sahaja boleh melaksanakannya tidak kira pelajar mahupun 

pekerja untuk membantu menjelaskan diagosnik klinikal, membimbing intervensi 

terapeutik dan meramal bagaimana orang bertindak balas dalam beberapa situasi yang 

berbeza (Cherry, K. 2018).  

2 PENYATAAN MASALAH 

Dalam era perkembangan globalisasi pekerjaan, kebanyakkan majikan memerlukan 

pekerja mereka untuk menjalani ujian personaliti dan keperibadikan yang bertujuan 

untuk menambah dan mengembangkan mutu pekerja berdasarkan keperibadian mereka. 

Mengambil ujian personaliti dapat membantu pekerja untuk mengenal pasti 

keperibadian individu dari segi emosi, sifat dan kebolehan yang menjadi aspek utama 

dalam pekerjaan profesional. Tetapi kebanyakkan majikan tidak mampu melaksanakan 

ujian personaliti kepada pekerja kerana majikan banyak bergantung pada sistem ujian 

personaliti luar dan ada juga sistem luar tidak memaparkan laporan personaliti pekerja 

dengan tepat. 

Dengan membangunkan Sistem Pengurusan Personaliti dan Ujian Kendiri, 

majikan boleh menguruskan maklumat-maklumat personaliti pekerja dengan lebih 

mudah dan tepat malah pengguna boleh juga menggunakan sistem ini untuk 

melaksanakan ujian personaliti kendiri dengan soalan-soalan personaliti yang 

bersesuaian dengan skop pekerjaan.  

3 OBJEKTIF KAJIAN 

Objektif untuk membangunkan sistem ini adalah seperti berikut: 

• Membantu majikan mengumpul dan menyusun maklumat personaliti pekerja 

dengan lebih teratur dan kemas. 

• Membuat perbandingan maklumat keperibadian pekerja lain untuk rujukan 

lanjut oleh majikan mengikut kesesuaian syarikat 

• Menyediakan laporan ujian personaliti kendiri daripada majikan untuk penilaian 

lanjut kepada pekerja. 

• Membolehkan pekerja memahami kebolehan dan keburukan mereka dalam 

situati pekerjaan profesional. 

4 METODOLOGI SISTEM 

 

Rajah 1 Kitaran Pecutan Scrum Dalam Metodologi Tangkas  

Setiap kaedah metodologi perlu dipilih untuk memastikan sistem pengurusan 

personaliti ini dapat dirancang dan dibangunkan dengan sempurna serta membolehkan 

sistem ini dapat diuji dan berfungsi sebelum dipasarkan. Oleh itu, projek ini memilih 

metodologi tangkas, ataupun dalam bahasa Inggerisnya agile methodology. Melalui 

methodologi tersebut, proses pembangunan perisian boleh dirancang dengan 

pembahagian beberapa fasa yang berfokuskan dengan interaksi dan komunikasi 

terhadap pengguna dan setiap fasa perlu melalui kitaran pembangunan dalam jangka 

masa pendek. (Van Casteren, 2017). 

Dalam metodologi tangkas, satu kerangka yang dipanggil sebagai Scrum 

ataupun dikenali sebagai Proses Kitaran Pembangunan Perisian banyak digunakan 

kerana ia dapat membantu proses pembangunan perisian dirancang berdasarkan 

kehendak yang diperlukan oleh pengguna agar bersesuaian dengan objektif utama 

pembangunan sistem ini. Kemudian, Scrum dilaksanakan berdasarkan proses pecutan 

(sprint) selama 2 hingga 4 minggu dengan melalui fasa perancangan, mereka bentuk 

sistem, penilaian dan retrospeksi berdasarkan laporan harian yang dibenarkan. 

 Setiap kitaran pecutan mempunyai 4 proses utama, iaitu perancangan (untuk 

merancang pembangunan berdasarkan keperluan pengguna), implementasi (mereka 

bentuk sistem dan pembanguanan sistem) yang diikuti dengan scrum harian untuk 

meneliti balik reka bentuk dan pembangunan, penilaian (untuk memastikan sistem ini 

dapat memenuhi keperluan pengguna) dan retrospeksi (untuk membentangkan kitaran 

pembangunan sistem). 

4.1 Fasa Perancangan 

Fasa Perancangan melihatkan proses untuk mengenalpasti pernyataan masalah, 

objektif, skop dan analisa kajian untuk memastikan sistem ini dapat dibangunkan. 

Proses tinjauan literatur atau kajian kesusasteraan dilakukan untuk membuat rujukan, 

meringkaskan beberapa maklumat penyelidikan yang terdahulu berdasarkan tajuk 

berkaitan kepada pembangunan sistem dan membuat perbandingan dengan kajian sedia 

ada supaya dapat memenuhi skop dan latar belakang dalam penyelesaian masalah 

projek ini. Antara maklumat yang diperoleh dan distruktur termasuk definisi personaliti, 

16 jenis personaliti berdasarkan indikasi Myers-Briggs Type Indicator (MBTI), definisi 

World Wide Web dan bahasa pengaturcaraan PHP. 

Selain itu, analisa kajian merupakan proses membandingkan sistem ujian 

personaliti yang sedia ada seperti Truity, 16Personalities dan PersonalityPerfect sebagai 

panduan dalam memahami konsep yang digunakan.  

4.2 Fasa Analisis 

Seterusnya, fasa analisis merupakan fasa untuk menganalisa dan mendapat tafsiran 

maklumat yang  diperoleh semasa fasa perancangan melalui analisis spesifikasi 

keperluan sistem. Analisis keperluan sistem merupakan proses yang penting untuk 

memastikan pengguna sistem dapat memahami aturcara dan proses dalam sistem 

pengurusan ujian personaliti tersebut. 

Sistem pengurusan personaliti ini digunakan oleh dua jenis pengguna iaitu 

pekerja dan majikan yang bertujuan untuk mengenalpasti ciri-ciri pekerja yang 

mempunyai keperibadian baik daripada hasil ujian personaliti kendiri yang dilakukan 

oleh pekerja. Majikan berperanan untuk menghasilkan soalan-soalan ujian personaliti 

untuk pekerja dan membuat perbandingan jenis personaliti dengan pekerja lain, 

manakala untuk pekerja berperanan untuk menjawab soalan-soalan ujian personaliti 

yang tidak mempunyai jawapan yang khusus dan menghasilkan laporan keputusan ujian 

tersebut. Terdapat lapan fungsian sistem yang penting untuk memenuhi keperluan 

pengguna berdasarkan kes guna di Rajah 2. Selain itu, keperluan bukan fungsian turut 

digunakan untuk memahami kebolehan yang ada dalam sistem pengurusan personaliti 

seperti kebolehgunaan, kebolehpercayaan, kepanjangan dan kecekapan. 

 

Rajah 2 Kes Guna Sistem Pengurusan Personaliti & Ujian Kendiri 

Analisis keperluan perkakasan dan perisian turut dijalankan untuk memastikan 

pembangunan dan kajian sistem pengurusan personaliti ini dapat dihasilkan dengan 

baik serta mengenalpasti jenis perisian yang sesuai dalam pembangunan dan juga untuk 

penggunaan sistem. Sistem ini boleh digunakan dalam pelayar web di komputer (riba 

atau desktop) yang mempunyai spesifikasi yang mininum serta mesin pencetak untuk 

mencetak laporan ujian personaliti bagi pekerja atau senarai laporan keputusan jenis 

personaliti pekerja bagi majikan. 

4.3 Fasa Reka Bentuk 

Dalam fasa reka bentuk atau implmentasi yang diikuti dengan scrum harian melibatkan 

proses mereka bentuk sistem seperti antara muka, seni bina dan pangkalan data serta 

algorithma pergerakan proses dalam sistem. Reka bentuk seni bina yang digunakan 

dalam sistem ini berdasarkan model seni bina pengguna-pelayan (client-server) yang 

banyak digunakan dalam aplikasi perhubungan rangkaian. Menurut ensikiopedia 

Britaanica, satu hingga banyak pengguna atau klien membuat permintaan dan menerima 

perkhidmatan dari pelayan sementara pengguna menyediakan antara muka sistem untuk 

membolehkan mereka membuat permintaan dalam sistem(Brittanica, 2015). Sistem ini 

menggunakan seni bina taraf-tiga iaitu seni bina aplikasi berasaskan web dan terbahagi 

kepada tiga lapisan: persembahan (untuk tahap pengguna), aplikasi (untuk tahap 

pengurusan atau logik) dan pangkalan data (untuk tahap data). (Santosh, 2019). 

 

Rajah 3 Rajah Seni Bina Klien-Pelayan Untuk Sistem Pengurusan Personaliti & 

Ujian Kendiri 

Selain itu, reka bentuk pangkalan data merupakan penerangan organisasi data 

dan hubungan dalam sistem berdasarkan model pangkalan data yang dipakai dalam 

sistem, dengan 7 jadual pangkalan data yang digunakan dalam sistem seperti di Rajah 

4 yang menunjukkan rajah hubungan entiti untuk pangkalan data dalam sistem. 

 

Rajah 4 Rajah hubungan entiti (ERD) untuk pangkalan data sistem 

Manakala reka bentuk antara muka merupakan kajian dan cadangan kepada 

antara muka yang menyampaikan maklumat dan fungsi kepada pengguna. Antara muka 

dalam sistem perlu memenuhi ciri-ciri yang baik dan mesra pengguna serta dapat 

menarik minat pengguna yang menggunakan sistem ini. Dalam fasa reka bentuk antara 

muka, beberapa lakaran reka bentuk muka telah dipersembahkan yang merangkumi 

fungsi-fungsi utama dalam sistem. Peranan “Pekerja" dan “Majikan” termasuk 

pentadbir sistem mempunyai reka bentuk antara muka yang sama dengan bar navigasi 

di sebelah kiri dan kandungan di sebelah kanan. 

Fasa reka bentuk sistem turut membincangkan proses dan pergerakan fungsian 

sistem diterangkan dan disampaikan dalam bentuk yang mudah difahami untuk 

menyelesaikan masalah berdasarkan objektif dalam sistem ini secara berterusan. 

Beberapa carta alir fungsian sistem telah dilakarkan untuk menunjukkan proses 

pergerakan pengguna dalam sistem ini serta carta alir pengiraan dan penghasilan ujian 

personaliti pekerja dengan memproseskan setiap soalan yang dijawab oleh pekerja 

berdasarkan jenis dan algorithma soalan. 

Dengan melakarkan dan memahami lakaran reka bentuk dari aspek seni bina, 

antara muka, pangkalan data dan aliran sistem ini, ia dapat melengkapkan lagi dan 

menjadi bahan rujukan dalam membangunan sistem ini serta mengenalpasti 

implementasi yang dipakai oleh penggunanya iaitu pekerja dan majikan. 

4.4 Fasa Pengujian 

Dalam fasa pengujian, ia dilakukan untuk tujuan menguji beberapa fungsi yang 

dikenalpasti oleh pengguna bagi memenuhi objektif dan penyelesaian masalah dalam 

sistem ini. Pengujian sistem merupakan proses penilaian, percubaan dan semakan 

aturcara sistem supaya ia memenuhi keperluan matlamat dan memastikan sistem ini 

dapat dijalankan dengan lancar tanpa sebarang masalah. Jika pengujian sistem ini gagal, 

maka sistem ini perlu diperbetulkan dan melalui fasa analisis semula mengikut scrum 

harian dalam kitaran pecutan. 

Pengujian sistem ini menggunakan perkakasan dan perisian yang sesuai dan perlu 

dijalankan dengan baik dan lancar serta menyokong pengujian sistem Pengurusan 

Personaliti dan Ujian Kendiri. Kaedah yang dipakai untuk proses pengujian sistem ini 

bertumpu kepada bahagian fungsian siste iaitu kaedah black box testing ataupun 

pengujian kotak hitam dimana ia merangkumi teknik pengujian kes guna (use case) dan 

pengujian jadual dalam sistem. Kaedah ini tidak memerlukan pengetahuan yang rumit 

dan kompleks dan hanya untuk mengetahui bagaimana sistem ini berfungsi. 

Semua pengujian perlu memenuhi kriteria pengujian iaitu lulus dalam setiap kes guna 

yang ditetapkan, bebas daripada mesej-mesej ralat berkaitan dengan pangkalan data dan 

memastikan setiap fungsi lulus pengujian.  

Sebelum pengujian bermula, item yang diperlukan oleh penguji ialah dokumen 

spesifikasi keperluan Sistem Pengurusan Personaliti & Ujian Kendiri. Mereka boleh 

mengakses sistem ini melalui http://lrgs.ftsm.ukm.my/users/a175292/sppuk dan 

membuat pendaftaran pekerja berdasarkan majikan yang ditetapkan. 

Manakala kriteria keluar pula, item yang diperlukan sebelum pengujian tamat 

ialah proses pengujian yang selesai dan  tiada maklumat ralat yang dipaparkan dalam 

akhir pengujian sistem sama ada ralat utama, ralat pangkalan data ataupun ralat fatal. 

5 HASIL KAJIAN 

Bahagian hasil kajian merupakan proses penilaian dan persembahan daripada 

hasil pembangunan Sistem Pengurusan Personaliti dan Ujian Kendiri berdasarkan 

dapatan hasil perancangan reka bentuk yang telah dikenalpasti sebelum ini. 

Implementasi sistem merujuk kepada pembangunan proses menggunakan kod 

pengaturcaraan yang diperlukan untuk memastikan setiap komponen dalam kes guna 

sistem dapat digunakan dan berfungsi dengan baik. 

Dalam sistem pengurusan personaliti ini, kebanyakkan kod aturcara ditulis 

dalam bahasa pengaturcaraan PHP yang biasanya digunakan untuk membaca dan 

memproses skrip daripada arah pelayan disamping dengan kod aturcara web HTML, 

JavaScript dan CSS yang digunakan untuk menulis aturcara antara muka. Perisian 

Visual Studio Code digunakan sebagai editor utama untuk menulis kod aturcara sistem. 

Pelbagai bahasa pengaturcaraan menyokong seperti PHP dan HTML boleh ditulis 

melalui perisian ini. 

 

Rajah 5 Paparan Visual Studio Code 

Sistem ini menggunakan teknologi framework PHP CodeIgniter 3 yang 

digunakan sepanjang pembangunan sistem untuk menghasilkan corak rekabentuk 

perisian MVC yang diberi maksud Model (bahagian sistem yang memproseskan fungsi 

berkaitan dengan data), View (persembahan dan pengurusan antara muka), dan 

Controller (pengendalian dan interasi peristiwa dan proses daripada pengguna kepada 

sistem). (Pop, D-P & Altar, A., 2014) 

 

Rajah 6 Corak Rekabentuk MVC 

 

Dari segi pangkalan data pula, sistem ini menggunakan pangkalan data MySQL 

melalui pelayan pangkalan data lrgs.ftsm.ukm.my daripada FTSM UKM untuk 

menyimpan maklumat seperti pekerja dan ujian. Pangkalan data boleh diuruskan 

dengan jelas melalui sistem Phpmyadmin yang disediakan untuk proses semakan dan 

pengujian sistem. Semua aturcara yang melibatkan interaksi dengan pangkalan data 

(seperti membaca atau menambah maklumat) ditulis dalam bentuk PDO melalui Model 

di MVC. Sekiranya tiada akses ke Internet, sistem ini boleh diakses melalui localhost 

di dalam sebelum komputer riba pembangunan sistem yang mempunyai perisian 

XAMPP untuk tujuan pengujian sistem sebelum dipindahkan ke pelayan FTSM UKM. 

Terdapat satu kod kritikal yang mempunyai aturcara yang unik iaitu fungsi 

pekerja menjawab soalan ujian personaliti dan penghasilan keputusan ujian berdasarkan 

jenis dan pemberat. Proses ini melibatkan pengunaan Controller dalam MVC untuk 

mengira pemberat daripada setiap jenis soalan dan menentukan jenis personaliti kepada 

pekerja yang telah menjawab soalan, serta Model untuk operasi berkaitan dengan 

pangkalan data. 

 

Rajah 6 Salah satu pecahan kod kritikal bagi fungsi menjawab ujian personaliti 

oleh pekerja 

Terdapat beberapa jenis antara muka yang dihasilkan dan digunakan untuk 

membolehkan pengguna untuk melaksanakan segala fungsi yang ada di dalam sistem 

ini. Antara muka log masuk menggunakan template yang dipetik daripada snippet log 

masuk menggunakan Bootstrap dan CSS seperti di Rajah 7.  

 

Rajah 7 Antara Muka Log Masuk Pengguna  

 

Manakala antara muka perisian utama (untuk pengguna Pekerja/Majikan serta 

pentadbir sistem) menggunakan reka bentuk antara muka Ample Bootstrap Admin Lite 

yang diperoleh melalui laman web WrapPixel secara percuma. Rekabentuk antara muka 

yang menggunakan Bootstrap itu diolah mengikut fungsi yang dibenarkan dalam sistem 

dengan menggunakan Visual Studio Code. 

 

Rajah 8 Antara Muka Paparan Utama Pekerja. Paparan Utama Majikan juga 

menggunakan antara muka yang sama 

Rajah 9 Antara Muka Laporan Ujian Personaliti Pekerja 

 

Selain itu, antara muka pendaftaran pekerja menggunakan tema wizard yang 

diperoleh dalam sebuah laman web Creative Tim yang diberi nama Paper Bootstrap 

Wizard dan diolah supaya ia boleh membaca setiap input pendaftaran serta menukarkan 

gambar latarbetakang. 

 

Rajah 10 Antara Muka Pendaftaran Pekerja  

Selepas pembangunan sistem ini selesai, proses pengujian sistem daripada 

sebuah syarikat telah dilakukan untuk mendokumenkan segala fungsian sistem yang 

akan digunakan kepada majikan-majikan serta pekerjanya tanpa menyebabkan masalah 

serta memperoleh segala ralat yang terdapat di dalam sistem dan menilaikan 

keprestasian di dalam sistem ini. Dalam pelan pengujian sistem, beberapa item yang 

perlu dilakukan untuk memastikan sistem ini dapat memenuhi keperluan seperti 

kebolehlaksanaan sistem, perincian fungsian yang perlu diuji, kriteria pengujian, 

kebergantungan, kemasukan dan spesifikasi pengujian sistem. 

Tiga fungsi utama dalam sistem mempunyai tahap risiko yang tinggi diuji 

dengan menggunakan kaedah hasil kotak hitam iaitu pekerja menjawab ujian 

personaliti, majikan membuat ujian soalan baharu dan majikan membuat perbandingan 

maklumat pekerja. Manakala fungsi-fungsi lain yang tidak diuji kerana risiko rendah 

iaitu pendaftaran pekerja, mengemaskini profil pekerja dan mencetak laporan 

personaliti pekerja. 

Jadual 1 Senarai Hasil Kotak Hitam Yang Dijangka 

ID 

Fungsi 

Butiran Fungsi Tindak Balas Hasil Yang Dijangka 

F002 Menjawab ujian 

personaliti 

Pekerja menjawab ujian 

personaliti. Pra-syarat 

fungsi adalah 

memastikan soalan ujian 

ditambah oleh majikan 

Pekerja mendapat 

laporan & keputusan 

ujian 

F003 Membuat soalan 

ujian baharu 

Majikan menambah 

soalan ujian 

Soalan ditambah ke 

dalam sistem & 

disahkan oleh 

pentadbitr sistem 

F005 Perbandingan 

maklumat 

personaliti 

Majikan memilih dua 

pekerja 

Majikan melihat 

laporan perbandingan 

dua pekerja & 

mencetak laporan 

Berdasarkan log ujian bagi pengujian sistem yang menguji sembilan kes uji 

dengan tiga kes uji bagi setiap fungsi yang diuji, terdapat satu kes uji yang gagal iaitu 

pengujian fungsi perbandingan maklumat personaliti pekerja oleh majikan. Kegagalan 

ini akan menyebabkan seluruh pengujian sistem gagal dan satu laporan insiden 

dihasilkan untuk memperincikan output sebenar yang sepatutnya dipaparkan dalam 

sistem ini. 

6 KESIMPULAN 

Sistem Pengurusan Personaliti dan Ujian Kendiri dihasilkan berdasarkan kehendak 

daripada majikan untuk mengemaskini dan mengenalpasti jenis personaliti pekerja 

mereka untuk melahirkan tenaga kerja yang berkeyakinan tinggi dan profesional. Setiap 

majikan dapat menguruskan maklumat personaliti pekerja yang tersendiri mengikut 

kesesuaian majikan berdasarkan indikasi MBTI dan lima jenis personaliti yang 

ditetapkan di dalam sistem. Selain itu, sistem ini boleh digunakan dimana-mana saja 

tidak kira di komputer ataupun telefon pintar, supaya pekerja/majikan boleh mengakses 

fungsi yang terdapat di dalam sistem ini serta semua proses pengiraan dan penghasilan 

jenis personaliti kepada pekerja dilaksanakan dengan pantas dan teratur tanpa sebarang 

masalah. 

 Walau bagaimanapun, terdapat beberapa kekangan atau kelemahan yang telah 

dihadapi dan diberi tumpuan untuk iaitu kekurangan idea tentang keperibadian atau 

personaliti yang memerlukan maklumat terperinci daripada pakar psikologi agar setiap 

output yang dikeluarkan apabila pekerja selesai menjawab soalan dalam ujian 

personaliti majikan adalah memenuhi standard indikasi keperibadian MBTI. 

Terdapat beberapa cadangan yang dikemukakan untuk menambahbaikan 

pembangunan sistem ini dalam memastikan setiap fungsi dalam sistem dapat berjalan 

dengan lancar. Cadangan yang dikenalpasti termasuklah menyediakan pilihan bahasa 

untuk pengguna sistem, menambahkan fungsi notifikasi kepada majikan bagi 

mememudahkan majikan melihat dan menyemak ujian personaliti pekerja dan 

membetulkan format laporan personaliti pekerja & perbandingan personaliti semasa 

proses cetakan. 

